
ЗАХИДАЛ 116

	 

	ЯПОН УРАГШ ТЭМҮҮЛСЭН НЬ

	 

	1932 оны арван хоёрдугаар сарын 21

	 

	Би чамд Японы тухай бичсэнээс хойш их удлаа. Япон арван долоодугаар зууны үед хил хязгаараа хачирхалтайгаар хаасан гэж таван сар гаруйн өмнө (81 дүгээр захидалд) дурдсан билээ. 1641 оноос эхлээд бараг хоёр зуун жилийн турш японы ард түмэн бусад бүх ертөнцөөс таслагдмал байсан юм. Тэр хоёр зуун жилийн дотор Европт ч, Азид ч, Америкт ч, Африкт хүртэл асар их өөрчлөлт гарчээ. Тэр хугацаанд болсон сэтгэл догдлом зарим үйл явдлын талаар чамд нэгэнт ярьсан билээ. Гэвч даяанч байдалд байсан энэ үндэстэнд тэр бүхний тухай мэдээ дуулдаж сонстдоггүй, гадаад ертөнцийн зөөлөн амьсгалах чимээ ч Японы эрт дээр үеийн феодалын байгууллын орчинд эс нялзсан мэт байдаг байв. Энэ орон арван долоодугаар зууны дунд үед улиран өнгөрөх цаг зогссон, ямарваа нэгэн өөрчлөлт гэж байхгүй, ердөө л олзлогдсон хүн шиг байжээ. Хэдийгээр цаг мөч урагшиллаа ч гэсэн байдал хуучнаараа л байжээ. Энэ бол газрын өмчтөн анги засгийнх нь толгойд сууж байсан феодалын байгуулалт Япон улс байлаа. Эзэн хаан нь өчүүхэн эрх мэдэлтэй, хамгийн том омгийг нь толгойлсон шёгунууд жинхэнэ эрх мэдлийг гартаа барьж байжээ. Энэтхэгийн тайж нарын кастуудын нэгэн адил Японд самуурай хэмээгч цэргийн ангийнхан байлаа. Феодал язгууртан ба самуурай нар ноёрхогч анги нь байжээ. Янз бүрийн язгууртан, омгийнхон хоорондоо ямагт зөрөлдөн маргалдах боловч тариачид хийгээд бусад ангийнхныг хяхан хавчих, мөлжиж байхын тулд бас нийлэн нэгдэж байжээ.

	Тэглээ ч, гэсэн Япон бүхэлдээ энх тунх байдалтай байжээ. Улс орныг эцээж туйлдуулсан иргэний дайн удтал үргэлжилсний дараа тийнхүү энх амгалан байдал тогтсонд бүх хүн баярлаж байлаа. Хоорондоо тулалдан байсан феодалын том язгууртны зарим төлөөлөгчид дарагджээ. Япон иргэний дайны түйвээн сүйтгэгч үр дагавраас аажмаар ангижирч эхэлж байлаа. Хүмүүс аж үйлдвэр, урлаг, утга зохиол, шашныг хөгжүүлэхэд улам их анхаардаг болжээ. Загалмайтны шашныг хориглож, буддын, бүр хожим нь Японы өвөг дээдсийн шүтсээр ирсэн шинто шашныг шүтэх болжээ. Нийгмийн ёс, хэв журмын асуудлаар Күнзийн болон хятадын мэргэдийн сургаалыг баримтална. Ордны болон тайж нарын хүрээнд урлаг хөгжин цэцэглэж байлаа. Тэр бүхэн нь зарим талаар дундад эртний үеийн Европ дахиныг санагдуулан байлаа.

	Гадаад харилцааг тасалсан ч гэсэн хөгжлийг зогсооно гэдэг амаргүй хэрэг бөгөөд бусад нөхцөлийг бодвол хурдан биш ч гэсэн Японы дотоодод өөрчлөлт болсоор байжээ. Бусад оронд болсны нэгэн адил феодалын байгуулал эдийн засгийн хувьд сүйрэх нь ойртсоор байжээ. Эсэргүүцэл дургүйцэл хүчтэй болж, улс орныг захирч байсан шёгун нар түүний гэм буруутай болж байжээ. Шинтоизм дэлгэрсэн нь шууд наран төрөлтөн гэж үздэг байсан эзэн хаанд хүмүүсийг улам бүр итгүүлэх болгожээ. Тийнхүү дургүйцлийн хөдөлгөөн хүчтэй дэлгэрснээр үндсэрхэх үзэл санаа төрж, эдийн засгийн байдлын улмаас үүдэн гарсан тэрхүү үндсэрхэх үзэл нь өөрчлөлт хийх, гадаад ертөнцийн хувьд Японыг нээлттэй байлгахад зайлшгүй хүргэх байлаа.

	Гадаадын гүрнүүд Японыг хаалгаа нээдэг болгох гэж нэг бус удаа оролдсон боловч цөм амжилтгүй болж байжээ. XIX зууны дунд үеэр ялангуяа Америкийн Нэгдсэн Улс түүнийг маш их сонирхож байлаа. Тэд дөнгөж саяхан Калифорни хүртэл нутаг дэвсгэрээ тэлж өргөтгөснөөр Сан Франциск чухал усан боомт хот болсон байлаа. Хятадтай худалдаа хийх шинэ хэтийн төлөв нээгдсэн нь сайн хэрэг байсан боловч Номхон далайг туулах гэдэг маш хол газар байв. Тийм учраас америкууд зам зуур амсхийж, нөөц хэрэгслээ сэлбэж байхын тулд японы боомтуудаар дамждаг болох гэж ихэд хүсэж байжээ. Тэгээд ч Америк Японыг хаалгаа нээдэг болгох гэж дахин оролдлого хийж байжээ.

	1853 онд америкийн ерөнхийлөгчийн захидлыг хүргэхээр америкийн хөлөг онгоц Японд хүрэлцэн иржээ. Тэр бол Японд ирсэн хамгийн анхны хөлөг онгоц байсан юм. Түүнээс нэг жил өнгөрсний дараа шёгун нар хоёр усан боомтоо нээхийг зөвшөөрчээ. Англичууд, оросууд, голландууд түүнийг сонсмогцоо японд яаравчлан ирж, шёгунтай мөн тийм маягийн гэрээ байгуулжээ. Тийнхүү Япон улс хоёр зуун гучин жил өнгөрсний дараа дэлхий ертөнцөд дахин үүд хаалгаа нээсэн ажээ.

	Гэвч учрах бэрхшээл их байлаа. Шёгун гадаадын гүрнүүдийн өмнө эзэн хааны дүртэй байсан боловч нэр хүндгүй болж, гадаадынхантай түүний байгуулсан гэрээг эсэргүүцсэн өргөн хөдөлгөөн өрнөжээ. Тэр явцад гадаадын зарим хүн алагдсан тул гадаадын гүрнүүд тэнгисийн зүгээс довтолжээ. Тийнхүү байлаа улам бүр бэрхтэй болж, сүүлдээ 1867 онд ширээнээсээ буухыг шёгунд тулган хүлээлгэжээ. 1603 онд Иэясу засгийн эрхэнд орж байсныг чи лав санаж байгаа байх, тэр үеэс эхэлсэн Токугавагийн угсааны шёгун тийнхүү төгсгөл болжээ. Зөвхөн шёгуны үр угсаа төдийгүй, бараг долоон зуун жил оршин тогтносон шёгун нийт системээрээ эцэс болсон байна.

	Одоо шинээр эзэн хаан хамаг эрх зэргээ эдлэх болсон байлаа. Тэр бол дөнгөж сая хаан ширээнд залагдсан арван дөрвөн настай Муцухито гэдэг нэртэй хүүхэд байлаа. Тэр 1867 оноос 1912 он хүртэл дөчин таван жил хаан суусан бөгөөд тэр үеийг Мэйзи (буюу «Төр гэрэлт»˗ийн) үе гэнэ. Түүний хаанчлалын үед Япон улс урагшлан давшиж, өрнөдийн үндэстнүүдийг дуурайн, олон талаар тэдэнтэй зэрэгцэж очжээ. Зөвхөн нэгэн үеийнхний амьдрах хугацаанд тийм их өөрчлөлт хийнэ гэдэг гайхалтай үзэгдэл бөгөөд тийм явдал урьд түүхэнд гарч байгаагүй юм. Япон том аж үйлдвэрийн орон болж, өрнөдийн гүрнүүдийн мөрөөр мөшгөн махчин, империалист үндэстэн болон хувир сан байна. Хөгжил дэвшлийн замд нэгэнт орсны гадаад шинж төрх бүх талаар харагдаж байлаа. Япон аж үйлдвэрийн хөгжлийн хувьд багш нараасаа ч давж гарчээ. Хүн ам нь хурдан өсөж байлаа. Японы хөлөг онгоц дэлхийн өнцөг булан бүрд хүрдэг болжээ. Япон их гүрний зэрэгт хүрч олон улсын үйл хэрэгт түүний үг дууг хүндэтгэн сонсох болжээ. Тэглээ ч гэсэн тэр бүх, их өөрчлөлт нь нийт үндэстний санаа сэтгэлийг нэг ч их гүн хөдөлгөж чадаагүй ажээ. Уг өөрчлөлт асар их цар хүрээтэй байсан тул түүнийг өнгөц үзэгдэл гэж хэлбэл буруу болох сон билээ. Гэвч эрх баригчид урьдын адил феодал язгууртны үзэл санаа баримталсаар, тэд эрс шинэтгэл хийх явдлыг феодалын бүрхэвчтэй хослуулахыг хичээж байжээ. Тэгээд ч яах аргагүй энэ талаар үлэмж амжилт олсон байна.

	Японд тэдгээр их өөрчлөлтийг гэнро хэмээн нэрлэдэг тайж нарын алсын хараатай бүлэг төлөөлөгчид болох «төрийн ахмад зүтгэлтнүүд» гардан хийж байлаа. Японд байсан гадаадынхны эсрэг тэмцлээ гэж гадаадын цэргийн хөлөг онгоцноос буудан бөмбөгдөж байхад хэчнээн арчаагүй болж даанч муухай доромжлогдон байгаагаа япончууд нүдээр үзэж, ойлгодог байлаа. Гэсэн ч тэд хувь заяандаа өширхөж үс гэзгээ зулгааж хий хоосон халаглахын оронд тэр ялагдал, доромжлолоос сэрэмж сургамж авахаар шийдсэн байлаа. «Төрийн ахмад зүтгэлтнүүд» программ төлөвлөж, түүнийгээ хэлбэрэлтгүй баримтлан биелүүлж байжээ.

	Хуучин феодал язгууртан устсан байлаа. Нийслэл хийгээд эзэн хааны өргөөлөх газрыг Киотогоос Эдод шилжүүлэн Токио хэмээн нэрлэх болжээ. Хоёр танхим бүхий парламентыг сонгон байгуулдаг шинэ үндсэн хууль тунхаглаж, доод танхим нь сонгогддог, дээд танхим нь томилогддог болсон байна. Боловсролын систем, хууль эрх, аж үйлдвэр, ер нь бараг бүх салбарт өөрчлөлт хийжээ. Фабрик заводууд байгуулагдаж, орчин үеийн арми, флоттой болжээ. Япон бусад орноос мэргэжилтэн урьж ирүүлдэг болж, урьд цагт энэтхэгчүүд тэгдэг байсан шиг өмгөөлөгчид болж ирэх зорилгоор биш, харин тодорхой шинжлэх ухаан, техникийн мэргэжилтэн болж ирэх зорилгоор японы оюутнуудын Европ болон Америк руу явуулж байлаа.

	Тэр бүх ажлыг хэдийгээр шинэ парламент болон бусад байгууллагатай болсон байсан ч гэсэн хууль ёсоор Японы эзэнт улсын хэмжээгүй эрхт эзэн хаан байсаар ирсэн эзэн хааны нэрийн өмнөөс «төрийн ахмад зүтгэлтнүүд» эрхлэн хийж байлаа. «Төрийн ахмад зүтгэлтнүүд» тэрхүү шинэтгэх ажлыг урагш ахиулахын зэрэгцээгээр эзэн хааныг шүтсээр байжээ. Энэ бол нэг талаас фабрикууд ба орчин үеийн аж үйлдвэр, парламентат удирдах ёс, нөгөө талаар дундад эртний үеийн эзэн хааныг хүндэтгэн тахих ёс гэсэн хачин янзын хослол юм. Хоёр тал харьцангуй урт хугацааны турш хоорондоо хоршин байсан нь ойлгоход хэцүү зүйл юм. Тэгсэн мөртөө  энэ хоёр тал одоо хүртэл хоёул салахгүй хамт хөгжсөөр байгааг яана. «Төрийн ахмад зүтгэлтнүүд» эзэн хааны өмнө бишрэн шүтэх үзлийг хоёр янзаар ашиглаж байв. Тэд эзэн хааны нэр барьж сүрдүүлэн эсэргүүцэл үзүүлж болох хуучныг баримталсан феодал ангиар албадан шинэтгэл хийлгэж, үүний хамт феодализмаас бүрмөсөн ангижирч, урагш хурдан давшихыг эрмэлзэн байсан илүү дэвшилт үзэлт хүмүүсийг хөхүүлэн дэмжиж байлаа. 

	Арван есдүгээр зууны хоёрдугаар хагаст Хятад, Япон хоёр эрс ялгаатай болсон байлаа. Япон маш эрчимтэй европчилогдож байхад, Хятад улс маш хүнд байдалд ороод байсныг бид үүний өмнө үзсэн, цаашид ч бас үзэх болно. Яагаад тийм байдалд оров оо! Уудам их нутаг дэвсгэртэй, хүн ам олонтой асар том Хятад оронд аливаа өөрчлөлт хийхэд төвөгтэй байжээ. Асар уудам нутаг дэвсгэртэй, өчнөөн олон хүн амтай зэрэг хүчний тийм эх булгаас болж Энэтхэг орон ч бас л зовж байгаа юм. Түүнээс гадна Хятадын удирдах ёс хангалттай төвлөрсөн биш байсан, өөрөөр хэлбэл улс орны янз бүрийн хэсэгт өөртөө захирах ёс өргөн дэлгэрсэн байжээ. Тийм болохоор төв засгийн газар Японд хийсэн шиг ажил хэргийг удирдаж том өөрчлөлт хийхэд хялбар бус байжээ. Түүнээс гадна Хятадын их соёл иргэншил олон мянган жилийн турш бүтээгдсэн, амьдралтай дэндүү нягт зууралдаатай тул түүнийг амархан орхиж хагацахад бэрхтэй байжээ. Энэ талаар бид бас л Энэтхэг, Хятад хоёрыг зэрэгцүүлэн үзэж болох билээ. Нөгөө талаар япон Хятадын соёл иргэншлийг зээлдэн авсан тул түүнийг өөр соёл иргэншлээр солих нь хялбар байлаа. Хятадад учирч байсан бэрхшээлийн бас нэг шалтгаан гэвэл европын гүрнүүд түүний дотоод хэрэгт байнга оролцож байсан явдал юм. Хятад бол тив нутгийн том орон болохоор арлын улс болох Япон шиг бусад ертөнцөөс өөрийгөө тусгаарлачхаж болохгүй байжээ. Орос улс умард ба баруун хойд талаар нь, Британийн эзэнт улс Баруун Өмнөд талаар нь Хятадын нутаг дэвсгэртэй хил залгаж, Франц өмнөд хилд нь тулж ирсэн байлаа. Европын тэдгээр гүрэн албын хүчээр Хятадаас чухал эрх дарх олж авсан бөгөөд тэнд худалдаа хийхийг ихээхэн эрмэлзэн сонирхож байжээ. Тэр сонирхол нь л аяндаа тэдэнд дотоод хэрэгт нь оролцох шалтаг болж өгсөн байна.

	Тийм учраас Хятад улсыг шинэ нөхцөлд зохицохыг хичээн мунгинан тэмцсээр байх хооронд Япон урагш эрчимтэй цойлон гарчээ. Тэгэхдээ тэмдэглэж хэлүүштэй бас нэг сонин баримт байгаа юм. Япон өрнөдийн машин ба аж үйлдвэрийг эзэмшин авч, орчин үеийн арми, флоттой болж авснаараа гадаад төрх байдлаараа орчин үеийн тэргүүний үйлдвэржсэн гүрэн болсон байв. Тэгсэн атлаа Япон европын шинэ үзэл санаа, шинэ сэтгэлгээ, хувь хүн ба нийгмийн эрх чөлөөний ойлголтыг, амьдрал ба нийгмийг үзэх шинжлэх ухааны үзэл санааг түүн шигээ бэлэн зэлэн хүлээн аваагүй юм. Уг чанартаа Япон бусад ертөнц аль эрт салсан байсан феодалын эрх дархт ёсыг хадгалсан хэвээр, эзэн хааныг тэнгэрт тултал шүтсэн хэвээр байЛаа. Япончууд ухаан жолоогүй эх оронч үзэлтэй, түүний төлөө  амиа өгөхөөс буцахгүй байдаг нь эзэн хаанд үнэнч байдагтаа салшгүй холбоотой юм. Үндсэрхэх үзэл бурханчлагдсан эзэн хааныг тахин шүтэх явдал гар гараасаа хөтлөлцөн хөгжиж байлаа. Нөгөө талаар, Хятад улс машин ба том аж үйлдвэрийг эзэмшээгүй мөртөө  хятадууд буюу наад зах нь л орчин үеийн Хятад орон өрнөдийн сэтгэлгээ, үзэл санаа, ертөнцийг үзэх шинжлэх ухааны үзлийг дуртайяа хүлээн авчээ. Энэ бүхэн түүнд ойр дөт байсан ажгуу. Тийнхүү орчин үеийн Хятад орон өрнөдийн соёл иргэншлийн үзэл санаанд илүү нэвтэрч чадсан байсаар атал Япон тэр соёл иргэншлийн хуяг дуулгыг авч өмсөөд, үзэл санааг нь хайхрахгүй орхисон мөртөө  түүнээс давж гарсныг бид харлаа. Тэрхүү хуяг дуулгыг өмссөнөөр хүчтэй болсонд Европынхон Японыг шагшин магтаж түүнийг өөрийн хүрээнд багтаах болжээ. Гэтэл Хятад бол буурай ядруу, «Максим» пулемёт мэтийн тийм хэрэгсэл байхгүй байлаа. Тийм учраас Хятадын үзэл бодол, сэтгэлгээг огтхон ч үл хайхран түүнийг доромжлон, сургамжилж, дарлан мөлжсөөр байлаа.

	Япон зөвхөн аж үйлдвэрийн үйлдвэрлэлийн талаар төдийгүй бас империалист түрэмгийллээр ч Европыг дуурайж байв. Япон европын гүрнүүдийн ерийн нэг сурагч байсан төдийгүй, зарим үед тэднээс ч давж байлаа. Японы жинхэнэ бэрхшээл гэвэл шинэ аж үйлдвэрийн ёс, хуучин феодализм хоёр хоорондоо авцалдахгүй байсанд оршино. Тэр хоёрыг хоёулыг нь хадгалахыг хичээсэн учир Япон эдийн засгийн хувьд тэнцвэртэй байж чадахгүй байлаа. Маш хүнд албан татварт ард түмэн хилэгнэн дургүйцэж байлаа. Япон улс дотоодынхоо хүнд байдлаас ангижрахын тулд хуучирсан заль мэх хэрэглэж, дайн дажин хийх, гадагш үйлдэх империалист балмад явдлаар анхаарлыг хөндийрүүлж байлаа. Аж үйлдвэрийн хувьсгал Английг бусад орныг булаан эзлэхэд хүргэсэн шиг, хожим нь өрнөд европын бусад гүрэн ч мөн тийм замд орсон шиг, Японы шинэ аж үйлдвэр мөн л түүнийг бусад орноос түүхий эдийн эх булаг, борлуулах зах зээл хайж олох явдал руу түлхэх болжээ. Үйлдвэрлэл нь өсөж, хүн ам нь ч түргэн өсжээ. Түүхий эд, хүнсний зүйл улам их шаардагдах болсон байна. Түүнийг хаанаас олж болох байсан бэ?

	Хятад, Солонгос хоёр түүний ойрын хөрш байлаа. Хятадтай худалдаа хийх боломж нээгдсэн боловч энэ бол хүн ам шигүү орон байв. Харин Хятадын эзэнт улсын зүүн хойд мужид багтах Манжуур л колоничлоход ихээхэн уудам бололцоотой нутаг байлаа. Тийм учраас Япон Солонгос ба Манжуурыг их л шунахайран харах болжээ.

	Түүнчлэн өрнөдийн гүрнүүд Хятадаас элдэв аргаар эрх дарх олж авч байгаагаар барахгүй, нутаг дэвсгэрээс нь булаан авах гэж оролдож байгааг Япон сэтгэл доноголзон ажиглаж байжээ. Энэ бүхэн түүний санаанд огтхон ч үл нийцжээ. Хэрэв тэдгээр гүрэн японы эсрэг эх газар дээр бэхэжвэл Японы аюулгүй байдалд занал учирч, ямар боловч уг тив дээр хөдлөх аргагүй болоход хүрэх байжээ.

	Тэгээд ч Япон гадаад дахинд үүд хаалгаа нээснээс хойш хорин жил болов уу, үгүй юу Хятадыг түрэмгийлэх бодлого явуулж эхэлсэн юм. Хөлөг онгоц сүйдэж загасчид алагдсаны тухайд жижигхэн маргаан гарсан явдал Япон Хятадаас төлбөр авахыг шаардах шалтаг болжээ. Хятад улс эхлээд Японы тэр санаархлыг няцаасан боловч Хятад тэр үед Аннамд Францууд тай тулалдан завгүй байсан тул дайн гарахаас эмээн даруй буулт хийсэн байна. Энэ бол 1874 онд болсон явдал юм. Япон ялсандаа эрэмшин түдэлгүй цаашид булаан эзлэх талаар юм бодох болжээ. Тэгээд Солонгосыг булаан эзлэх явдал илүү боломжтой гэж үзжээ. Япон ямар нэгэн үл ялих шалтгаар маргаан өдөөж, Солонгос руу довтлон орж улмаар их хэмжээний мөнгө төлөх, бас японы худалдаанд зориулж хэд хэдэн боомтыг ашиглах болгосон байна.

	Солонгос дээр үеэс Хятадын хараат байлаа. Тэгээд Хятадаас тусламж гуйсан боловч Хятад туслах чадалгүй байжээ. Хятадын засгийн газар Японы нөлөө хэт хүчтэй болохоос айн түр зуур буулт хийх, тэгэхдээ Японд саад учруулахын тулд өрнөдийн гүрнүүдтэй гэрээ байгуул гэж Солонгост зөвлөсөн байлаа. Тийм байдлаар Солонгос 1882 онд гадаад ертөнцөд үүд хаалгаа нээн өгчээ. Гэвч Япон тэгээд зогсохыг хүссэнгүй. Япон Хятадын хүнд байдлыг ашиглан солонгосын асуудлыг дахин босгон тавьж, Солонгосыг хамтран эзэмшиж байхаар Хятадаар зөвшөөрүүлсэн байна. Тэгж хөөрхий Солонгос орон шууд хоёр эзний зарц болжээ. Асуудлыг тэгж шийдэх явдал хоёр талын аль алиных нь санаанд нийцэхгүй байсан нь мэдээж бөгөөд байдал зайлшгүй хүндрэх байлаа. Япон тэгж хүндрүүлэхийг ч хүсэж байсан түл 1894 онд Хятадад дайн өдөөсөн ажээ.

	1894 —1895 онд болсон Хятад Японы дайнд Япон төвөггүй ялжээ. Япон орчин үеийн арми, флоттой байхад харин хятадын арми, флот нь хоцрогдсон, байлдах чадвар муутай байжээ. Япон бүх фронтоор ялалт хийж, Хятадтай албадан гэрээ байгуулж, өрнөдийн гүрнүүдийн адил тийм эрх эдлэх болжээ. Солонгосыг тусгаар тогтносон улс гэж зарласан боловч тэр нь зөвхөн Японы зүгээс хяналт тавьж байх халхавч байлаа. Хятад арга буюу Манжуурт байдаг Ляодуны хагас арлыг Порт˗Артурын хамт бас Формоз (Тайвань) болон бусад зарим арлуудыг Японд найр тавин өгчээ.

	Жижигхэн Япон  Хятадад тийм сүйрлийн цохилт өгсөн явдал дэлхий дахины хувьд санамсаргүй явдал байлаа Алс Дорнодын хүчирхэг улс гарч ирсэнд өрнөдийн гүрнүүд дуртай биш байжээ. Бүр хятад японы дайн болж байх үед Япон ялах нь тодорхой болоод ирмэгц өрнөдийн гүрнүүд их газар дээр Хятадын ямар нэгэн нутгийг Япон нэгтгэн авахыг тэд зөвшөөрөхгүй гэдгээ Японд анхааруулж байжээ. Хэдийгээр тэгж анхааруулсан ч гэсэн Япон Ляолуны хагас арлыг чухал боомт Порт˗Артурынх нь хамт эзлэн авсан байлаа. Гэвч Япон түүнийг өөртөө удаан авч байж чадсангүй. Гурван том гүрэн: Орос, Герман, Франц улсууд тэр нутгийг буцааж өгөхийг Японоос шаардсанд Япон хэчнээн хорсон хилэгнэсэн ч гэсэн арга буюу буулт хийжээ. Япон тэр гурван том гүрний эсрэг тэмцэх хараахан хүч хүрэхгүй байжээ.

	Гэвч Япон тэгж доромжлогдсоноо санааныхаа мухарт хадгалсаар байсан юм. Япон түүнд сэтгэл хорсон бүр илүү хүнд ширүүн тэмцэлд бэлтгэх болжээ. Тийнхүү есөн жилийн дараа Япон Оростой үзэлцэж эхэлжээ.

	Түүнчлэн Япон Хятадыг ялсныхаа ачаар Алс Дорнодын хүчирхэг үндэстэнд тооцогдох болжээ. Хятад, дорой буурайгаа бүх талаар харуулж, өрнөдийн гүрнүүд түүнийг ямагт айлган балмагдуулах болсон байна. Тэд үхэж буй амьтас буюу хүүрэн дээгүүр эргэлдэгч тас шувуу адил түүнээс арай ахиухан шиг юм олоод долоочих гэж тус бүрдээ хичээцгээж байлаа. Франц, Орос, Англи Герман улсууд хятадын тэнгисийн боомтуудыг эзэмших, тэнд илүү эрх дарх олж авахын төлөө цөм хоорондоо уралдаж байв. Концессын төлөө өгүүлшгүй муухай, үл зохилдох тэмцэл болж байлаа. Дахин илүү эрх дарх, концесс олж авахын тулд өчүүхэн шалтаг бүхнийг далим болгон ашиглаж байжээ. Хоёр элчин төлөөлөгчийг нь алснаас болж Герман Шаньдуны хагас арлын дорнод хэсэгт байдаг Цзяочжоуг булаан авчээ Герман тэр нутгийг авсан болохоор бусад гүрмүүд бас хувь нэхэх болсон байна. Гурван жилийн өмнө Японы эзлэхийг зөвшөөрөхгүй байсан Порт˗Артурыг Орос авчээ. Орос Порт˗Артурыг авсантай тэнцүүлж Англи Вэйхайвэйг авсан байна. Франц Аннамын боомтыг нутаг дэвсгэрийнх нь хамт эзлэн авчээ. Түүнчлэн Орос улс Умард Манжуураар дамжуулан Сибирийн их замыг үргэлжлүүлэн төмөр зам барих зөвшөөрөл авсан байна.

	Энэ бүхэн бол ичгүүр сонжуургүй зодоон байлаа. Нутаг дэвсгэрээсээ хагацах буюу концесс байгуулж байхдаа Хятад улс сэтгэл ханамжтай байгаагүй нь мэдээж хэрэг. Тэнгисийн хүчнээрээ түрээ барих буюу буудна гэж заналхийлэн түүнийг албадан зөвшөөрүүлдэг байв. Тийм гутамшигт явдлыг бид юу гэж нэрлэвэл зохих вэ! Илэрхий тонуул, дээрэм гэх үү? Империализмын зан араншин тийм байдаг ажгуу. Империализм заримдаа нууцаар, заримдаа бусдын тусын тулд сайн үйлс бүтээж байгаа гэсэн хуурамч гоё үгээр бузар булай үйлдлээ халхавчлан байдаг юм. Харин Империализм 1898 онд Хятадад өөрсдийнхөө үйл ажиллагааг огтхон ч нууж хаалгүй үйлдэж байлаа. Тэр дэлхий дахины өмнө бүх бузар муухай чанараа харуулсан юм.

	 

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

